
	N ԵՆՊ-831/23

	Ի պատասխան 03-08-2023 թվականին ՀՀ նոտարական պալատ թիվ Մ-1579/23 համարի ներքո մուտքագրված Ձեր 03.08.2022թ. Ձեր N//35660--2023 գրության՝ հայտնում ենք, որ ՀՀ նոտարական պալատի նոտարական միասնական պրակտիկայի ապահովման և ուսումնամեթոդական հարցերով մշտական հանձնաժողովը (այսուհետ՝ Հանձնաժողով) հերթական նիստի ընթացքում քննարկել է Ձեր գրությունը «ՀՀ քաղաքացիական օրենսգրքում փոփոխություն կատարելու մասին» օրենքի նախագծի /այսուհետ՝ Նախագիծ/ և Նախագծի ընդունման հիվնավորման վերաբերյալ:
Նախագծով առաջարկվում է փոփոխություն կատարել ՀՀ քաղաքացիական օրենսգրքում և 1998 թվականի  մայիսի 5-ի ՀՀ քաղաքացիական օրենսգրքի 299-րդ հոդվածի 4-րդ մասից հանել «595,» թիվը և կետադրական նշանը:
Ստորև Ձեզ են ներկայացվում սույն փոփոխության հետ կապված Հանձնաժողովի դիրքորոշումը և առաջարկները:
Հանձնաժողովը գտնում է, որ միանգամայն հիմնավորված և արդիական է ՀՀ քաղաքացիական օրենսգրքի սույն փոփոխությունը՝ հաշվի առնելով, որ «Անկանխիկ գործառնությունների մասին» օրենքի կարգավորումներից խուսափելու նպատակով վերջին մեկ տարվա ընթացքում նվիրատվության գործարքների մեծ մասը հաստատվում էր ՀՀ կադաստրի կոմիտեում՝ ՀՀ Կառավարության կողմից սահմանված օրինակելի ձևերով։
Արդյունքում, Կադաստրի կոմիտեում կնքվել են ՀՀ քաղաքացիական օրենսգրքի 306-րդ հոդվածով սահմանված շինծու գործարքներ, որոնք առոչինչ են։
Ըստ այդմ, փոփոխությունը ողջունելի է, սակայն սույն թեմայի շրջանակներում առաջարկում ենք առհասարակ վերանայել և փոփոխել 299-րդ հոդվածը, շարադրելով այն հետևյալ կերպ․
«Հոդված 299. Նոտարի կողմից վավերացված գործարքներ
1. Գործարքների նոտարական վավերացումը կատարվում է սույն օրենսգրքի 296 հոդվածի պահանջներին համապատասխանող փաստաթղթի վրա նոտարի կամ նոտարական գործողության կատարման իրավունք ունեցող պաշտոնատար անձի կողմից վավերացնող մակագրությամբ:
2. Գործարքի նոտարական վավերացման կարգը սահմանվում է նոտարիատի մասին օրենքով:
3. Գործարքների նոտարական վավերացումը պարտադիր է`
1) սույն օրենսգրքում նշված դեպքերում.
2) կողմերից որևէ մեկի պահանջով, թեկուզև օրենքով տվյալ տեսակի գործարքների համար այդ ձևը չի պահանջվում:»:
Հիմնավորում.
	Նվիրատվության գործարքները միակը չեն, որոնք ունեն բարձր ռիսկայնություն։ Նույնը վերաբերում է նաև առուվաճառքի պայմանագրերին, որոնք կնքվում են Կադաստրի կոմիտեում։ Այստեղ աշխատակիցը հաստատելով կողմերի ստորագրությունը որևէ պարտավորություն չունի ստուգելու կողմերի կամքը, կամահայտնությունը, տվյալ գույքը պայմանագրում նշված գնով և պայմաններով վաճառելու վերաբերյալ, նրա կողմից չի ստուգվում անձի գործունակությունը, հայերեն լեզվի իմացությունը, ընդհանուր համատեղ կամ ընդհանուր բաժնային սեփականատերերի կազմը։ Իսկ նման իրավիճակում կողմերի համար անբարենպաստ իրավական հետևանքներ առաջանալու դեպքում գործարքը հաստատած աշխատակիցը, բնականաբար, չի կրում որևէ պատասխանատվություն։
	Մինչդեռ, երբ գործարքը վավերացվում է նոտարական գրասենյակում, նոտարը ստուգում է իրեն ներկայացված բոլոր փաստաթղթերը, զրուցում է կողմերի հետ, պարզաբանում է կնքվող պայմանագրի բոլոր  դրույթները, դրանց իրավական հետևանքները կողմերի համար, ստուգում է կողմերի գործունակությունը, անձը հաստատող փաստաթուղթը, հարցերի արդյունքում բացահայտում է կողմերի իրական կամքը և դրա համապատասխանությունը կնքվող պայմանագրի հետ։ Նոտարական գրասենյակում նման մանրակրկիտ աշխատանքի արդյունքում հաճախ են եղել դեպքեր, երբ իրականում կողմերից մեկը մյուսին պարտք է եղել որոշակի գումար և գրավի պայմանագիր կնքելու փոխարեն գումար տվող կողմը պնդել է, որ կնքվի առուվաճառքի պայմանագիր։ Արդյունքում նոտարի կողմից կանխվել է շինծու գործարքի վավերացումը։
· Նույնը վերաբերում է, օրինակ՝ վարձակալության պայմանագրերին։ Ներկայումս Հայաստանում շատ են օտարերկրյա քաղաքացիները, որոնք վարձակալում են անշարժ գույք։ Կողմերը Կադաստրի կոմիտե են գնում և կնքում են օրինակելի պայմանագրեր։ Հաշվի առնելով, որ Կադաստրի կոմիտեի աշխատակիցը որևէ կերպ չի ճշտում կողմերի կամքը և իրական մտադրությունը պայմանագրի ժամկետի, վարձավճարի, գույքը վարձատուի կողմից վարձակալին հանձնելու և ետ ստանալու հետ կապված պայմանները, պարզապես նրանց ստորագրել է տալիս պայմանագիրը, շատ հաճախ՝ անորոշ ժամկետով։ Տվյալ պահին կողմերը պարզապես առանց հասկանալու նշված պայմանների կարևորությունը ստորագրում են այն, իսկ արդյունքում, շատ հաճախ վարձակալ կողմը պարզապես վերադարձնում է բանալին ու մեկնում, իսկ վարձատու կողմը չի կարողանում միակողմանի լուծել պայմանագիրը Կադաստրի կոմիտեում։ Ինչպես նաև Կադաստրի կոմիտեում կնքված վարձակալության պայմանագրերում կողմերը զրկված են պայմանագրում փոփոխություններ և լրացումներ կատարելու հնարավորությունից: Այսպիսով, խախտվում է սեփականատիրոջ՝ ՀՀ Սահմանադրությամբ և օրենքներով սահմանված իրավունքը։ Մինչդեռ, նոտարը նոտարական գործողություններ իրականացնելիս անձանց իրավական օգնություն է ցույց տալիս, պարզաբանում է նրանց իրավունքներն ու պարտականությունները՝ պաշտպանելով բոլոր կողմերի շահերը, միաժամանակ նրանց տեղեկացնելով վավերացվող գործարքների իրավական հետևանքների մասին։ Դա է նաև պատճառներից մեկը, որ նոտարի կողմից վավերացված փաստաթղթերին օրենսդիրը վերապահել է օրենքով նախատեսված հանրային հեղինակություն և լիարժեք ապացուցողական ուժ։
Հարկ ենք համարում շեշտել, որ նույն իրավիճակներում կողմերի համար անբարենպաստ իրավական հետևանքներ առաջանալու դեպքում գործարքը հաստատած կադաստրի կոմիտեի աշխատակիցը չի կրում որևէ պատասխանատվություն, իսկ նոտարը պատասխանատվություն է կրում իր անձնական գույքով:
· Առաջարկվող փոփոխությունը, բացի այն, որ կպաշտպանի քաղաքացիների և իրավաբանական անձանց շահերը, զերծ կպահի նրանց իրենց համար ոչ շահավետ, կեղծ և շինծու գործարքների կնքումից, այլ նաև, որոշակի չափով կնպաստի նաև դատարանների ծանրաբեռնվածության նվազմանը, որը, հիմա Հանձնաժողովը կարծում է, որ խիստ արդիական է։ Բարձրագույն դատական խորհրդի կողմից սույն հարցի քննարկման շրջանակներում տրամադրվել է հետևյալ տեղեկատվությունը՝
01-01-2020-31-12-2022 թթ. Նոտարի ոչ իրավաչափ գործողությունների արդյունքում անվավեր է ճանաչվել և օրինական ուժի մեջ է մտել 8 վարչական գործ,
01-01-2020-31-12-2022 թթ. ՀՀ կադաստրի կոմիտեի ոչ իրավաչափ գործողությունների արդյունքում անվավեր է ճանաչվել և օրինական ուժի մեջ է մտել 72 վարչական գործ:
· Առաջարկվող փոփոխությունը կնպաստի  Հայաստանի Հանրապետության պետական բյուջեում եկամուտների ավելացմանը,  քանի որ գործարքների նոտարական վավերացման դեպքում յուրաքանչյուր գործարքի համար վճարվում է պետական տուրք և 10% շրջանառության հարկ ծառայության վճարից։
·  Ինչ վերաբերում է նվիրատվության գործարքներին, ապա «Փողերի լվացման և ահաբեկչության ֆինանսավորման դեմ պայքարի մասին» օրենքի շրջանակներում ՀՀ նոտարական պալատի կողմից ներկայացվել են որոշակի չափորոշիչներ, որոնք կարծում ենք անհրաժեշտ է սահմանել՝  հետագայում զերծ մնալու համար դրանց հետ կապված երկիմաստ մեկնաբանություններից և անորոշ իրավիճակներից։
	Չի ընդունվել
Չբացառելով, որ անշարժ գույքի օտարման կամ դրա հետ կապված այլ գործարքները նույնպես կարող են պարունակել որոշակի ռիսկեր, այնուամենայնիվ այս փուլում քննարկվում է միայն նվիրատվության գործարքները պարտադիր նոտարական վավերացմամբ կնքելու օրենսդրական պահանջի սահմանումը՝ հաշվի առնելով նվիրատվության գործարքների կնքման միջոցով գործարքի իրական նպատակը թաքցնելու, այն է՝ առուվաճառքի գործարքը նվիրատվության գործարքի միջոցով քողարկելու առավել բարձ ռիսկը, որի մասին է վկայում վերջին երեք տարիների ընթացքում նվիրատվության գործարքների քանակի էական աճը։

	2. Կադաստրի կոմիտե
	10.08.2023 թ.

	3. 
	N ՍԹ/10919-2023

	Ի պատասխան Ձեր 2023 թվականի օգոստոսի 3-ի N //35660-2023 գրության՝ Հայաստանի Հանրապետության քաղաքացիական օրենսգրքում փոփոխություն կատարելու մասին օրենքի նախագծի (այսուհետ՝ Նախագիծ) վերաբերյալ հայտնում ենք հետևյալը.
Նախագծին կից ներկայացված հիմնավորման մեջ նշված է, որ «…գործնական կիրառման արդյունքում առաջացել է իրավիճակ, երբ անշարժ գույքի նվիրատվության գործարքի պարագայում հաշվետվություն ներկայացնում է մի դեպքում նոտարը, մյուս դեպքում՝ Կադաստրի կոմիտեն, երբ անշարժ գույքի նվիրատվության պայմանագիրը կնքվում է Կառավարության որոշմամբ սահմանված օրինակելի ձևով: Առկա իրավակարգավորումը որոշակի խնդրիներ է առաջացնում նշված գործարքների նկատմամբ առավել համապարփակ և արդյունավետ վերահսկողություն իրականացնելու տեսանկյունից,»: Կարծում ենք նշվածը լրացուցիչ պարզաբանման կարիք ունի, քանի որ հիմնավորման մեջ հստակեցված չէ, թե ինչ խնդիրներ են առաջացել Կադաստրի կոմիտեի սպասարկման գրասենյակներում պայմանագրերի կողմերի ստորագրությունների իսկության ճանաչման միջոցով անշարժ գույքի նվիրատվության գործարքների կնքման պրակտիկայում:
Նախագծի հիմնավորումից հասկանալի չէ թե ինչու՞ է անշարժ գույքի նկատմամբ օտարման գործարք համարվող նվիրատվությունը տարանջատվում օտարման այլ գործարքներից:
Միաժամանակ հայտնում ենք, որ «Փողերի լվացման և ահաբեկչության ֆինանսավորման դեմ պայքարի մասին» ՀՀ օրենքի 6-8-րդ հոդվածների պահանջների համաձայն և' Կադաստրի կոմիտեն և' նոտարը լիազոր մարմնին տրամադրում են օրենքով սահմանված հաշվետվություն: Այս առումով նաև հարկ է նշել, որ ՀՀ արդարադատության նախարարության կողմից մշակվել և կարծիքի է ներկայացվել «Փողերի լվացման և ահաբեկչության ֆինանսավորման դեմ պայքարի մասին» օրենքում փոփոխություն և լրացում կատարելու մասին օրենքի նախագիծը, որով առաջարկվում էր Կադաստրի կոմիտեի և նոտարների կողմից Լիազոր մարմնին ներկայացվող հաշվետվության մեջ ընդգրկել նաև գույքի նվիրատվության դեպքերը, ինչը կարծում ենք լիարժեք գործիք կտա Լիազոր մարմնին գործարքների ուսումնասիրություն իրականացնելու մասով:
Միաժամանակ, կարծում ենք ՀՀ կադաստրի կոմիտեում Կառավարության կողմից սահմանված օրինակելի ձևերով կնքվող գործարքների ցանկից նվիրատվության գործարքները հանելու պարագայում նվիրատվության պայմանագրերի կնքման այլընտրանքային եղանակը կբացառվի, ինչի պարագայում վարչարարությունը կբարդանա և ծառայությունների մատուցման մեկ կանգառ մեկ պատուհան սկզբունքը սույն դեպքում այլևս կիրառելի չի լինի:
	Ընդունվել է մասնակի
Նախագծի հիմնավորման մեջ ներառված՝ ՀՀ կենտրոնական բանկի ֆինանսական դիտարկումների կենտրոն կասկածելի գործարքների վերաբերյալ հաշվետվությունների ներկայացման արդյունավետության բարձրացմանը և նշված գործարքների նկատմամբ առավել համապարփակ և արդյունավետ վերահսկողություն իրականացմանն ուղղված պնդումները վերաձևակերպվել են:
Ինչ վերաբերում է անշարժ գույքի օտարման գործարք համարվող նվիրատվության գործարքների տարանջատմանը օտարման այլ գործարքներից, ապա նվիրատվության գործարքները քաղաքացիների և պետության իրավունքների պաշտպանության տեսանկյունից առավել ռիսկային են՝ հաշվի առնելով, որ միայն նվիրատվության գործարքի դեպքում է, որ քաղաքացին չգիտակցելով կարող է միաժամանակ կորցնել և՛ իր անշարժ գույքը, և՛ դրա դիմաց չստանալ որևէ հատուցում: Միաժամանակ, պետության համար առավել հեշտ է մեխանիզմներ ներդնել շինծու գործարքների կնքման ռիսկի զսպմանը հենց գործարքի կնքման փուլում, քան միջոցներ ձեռնարկել բացահայտելու նման գործարքները, բացի այդ, ինչպես նշված է հիմնավորման մեջ՝ անշարժ գույքի նվիրատվության գործարքների բարձ ռիսկայնության մասին է վկայում վերջին տարիներին այդպիսի գործարքների կնքման շարունակական աճը։

	4.  Ֆինանսների նախարարություն
	14.08.2023 թ.

	5. 
	N 01/11-4/16069-2023

	ՀՀ ֆինանսների նախարարությունն ուսումնասիրել է «Հայաստանի Հանրապետության քաղաքացիական օրենսգրքում փոփոխություն կատարելու մասին» Հայաստանի Հանրապետության օրենքի նախագիծը և հայտնում է, որ դիտողություններ և առաջարկություններ չունի։ 
	Ընդունվել է


	6. Կենտրոնական բանկ
	23.08.2023 թ.

	7. 
	N 15.1-07/640-23

	Ձեզ ենք ներկայացնում Հայաստանի Հանրապետության կենտրոնական բանկի առաջարկները՝ «Հայաստանի Հանրապետության քաղաքացիական օրենսգրքում փոփոխություն կատարելու մասին» օրենքի նախագծի (այսուհետ՝ Նախագիծ) վերաբերյալ:
1. Նախագծի ընդունման հիմնավորմամբ վկայակոչված են Հայաստանի Հանրապետության կադաստրի կոմիտեի (այսուհետ՝ Կադաստրի կոմիտե) հրապարակած վիճակագրական տվյալները, որոնց համաձայն վերջին երեք տարիներին աճել են նվիրատվության հիման վրա սեփականության իրավունքի ձեռքբերման դեպքերը: Հիմք ընդունելով նշված աճը՝ եզրահանգում է արվում առ այն, որ նշված գործարքները հավանաբար առնչվում են ապօրինի ձեռք բերված գույքերի և նպատակ են հետապնդում դրանք թաքցնել իրավապահ մարմիններից: Ակնկալվում է, որ Նախագծի ընդունմամբ կբարձրանա փողերի լվացման դեպքերի կանխման և բացահայտման արդյունավետությունը: 
Նախագծի ընդունման հիմնավորումը պարունակում է նաև նշում առ այն, որ անշարժ գույքի նվիրատվության գործարքի պարագայում կասկածելի գործարքի կամ գործարար հարաբերության և պարտադիր տեղեկացման ենթակա գործարքի վերաբերյալ հաշվետվություն ներկայացնում է մի դեպքում նոտարը, մյուս դեպքում՝ Կադաստրի կոմիտեն, երբ անշարժ գույքի նվիրատվության պայմանագիրը կնքվում է Կառավարության որոշմամբ սահմանված օրինակելի ձևով: Նախագծի հեղինակների պնդմամբ նշվածը որոշակի խնդիրներ է առաջացնում գործարքների նկատմամբ ավելի համապարփակ և արդյունավետ վերահսկողություն իրականացնելու  տեսանկյունից: 
Այս հարցի առնչությամբ հարկ ենք համարում նշել, որ Հայաստանի Հանրապետության կենտրոնական բանկի ֆինանսական դիտարկումների կենտրոնը հաշվետվություններ է ստանում օրենքով նախատեսված բազմաթիվ ֆինանսական և ոչ ֆինանսական հաստատություններից: Ընդ որում, նույն տեսակի գործարքների վերաբերյալ տարբեր հաշվետվություն ներկայացնող անձանցից տեղեկությունների ստացման հանգամանքը չի կարող որևէ խոչընդոտ ստեղծել հաշվետվությունների վերլուծության արդյունավետության տեսանկյունից:
Վերոնշյալի հաշվառմամբ առաջարկում ենք Նախագծի ընդունման հիմնավորումից հանել նկարագրված պնդումը և դրա հետ փոխկապակցված մտքերը:
2.  Այս համատեքստում գտնում ենք նաև, որ որպես օրենքի նախագծի ընդունման հիմնավորում ներկայացված այլ փաստարկները (օրինակ՝ Կադաստրի կոմիտեի սահմանափակ լիազորությունները) կարող են հավասարապես վերաբերելի լինել նաև Կադաստրի կոմիտեում օրինակելի ձևով կնքվող ցանկացած այլ գործարքների նկատմամբ։ Ավելին, գտնում ենք, որ անշարժ գույքի օտարման կամ դրա հետ կապված այլ գործարքները նույնպես կարող են պարունակել գույքն օրինականացնելու կամ որոշ հանգամանքներ իրավապահ մարմիններից թաքցնելու ռիսկեր, որոնց բացահայտման բավարար գործիքակազմով, մեր գնահատմամբ, իրավապահ մարմինները օժտված են։
Հետևաբար, նկատի ունենալով, որ նկարագրված ռիսկերը բնորոշ են ոչ միայն նվիրատվության գործարքներին, կարծում ենք, որ նախագիծը լրացուցիչ հիմնավորման կարիք ունի՝ հատկապես, որ նախագծի ընդունման արդյունքում քաղաքացիները լրացուցիչ ծանրաբեռնվելու են նոտարական ծառայության վճարներով։
Հաշվի առնելով վերոգրյալը՝ առաջարկում ենք վերանայել Նախագծի ընդունման հիմնավորումը և նվիրատվության գործարքների հնարավոր աճը գնահատելիս դիտարկել նաև հնարավոր այլ գործոնների ազդեցությունը ներկայացվող ցուցանիշի վրա (օրինակ՝ շուկայի ակտիվությունը)։
	Ընդունվել է մասնակի
1. Նախագծի հիմնավորման մեջ ներառված՝ ՀՀ կենտրոնական բանկի ֆինանսական դիտարկումների կենտրոն կասկածելի գործարքների վերաբերյալ հաշվետվությունների ներկայացման արդյունավետության բարձրացմանը և նշված գործարքների նկատմամբ առավել համապարփակ և արդյունավետ վերահսկողություն իրականացմանն ուղղված պնդումները վերաձևակերպվել են:
2. Ինչ վերաբերում է պնդմանն առ այն, որ անշարժ գույքի օտարման կամ դրա հետ կապված այլ գործարքները նույնպես կարող են պարունակել գույքն օրինականացնելու կամ որոշ հանգամանքներ իրավապահ մարմիններից թաքցնելու ռիսկեր, որոնց բացահայտման բավարար գործիքակազմով իրավապահ մարմիններն օժտված են, ապա պետք է նշել, որ նախագծի նպատակը հնարավոր շինծու գործարքների կնքման ռիսկի զսպումն է դրանց կնքման փուլում, այլ ոչ արդեն իսկ կնքված գործարքների օրինականության բացահայտումը, ինչն, իրապես, իրավապահ մարմինների լիազորությունների շրջանակում է։
Բացի այդ, չբացառալով, որ անշարժ գույքի օտարման կամ դրա հետ կապված այլ գործարքները նույնպես կարող են պարունակել որոշակի ռիսկեր, այնուամենայնիվ նվիրատվության գործարքներն իրենց բնույթով առավել ռիսկային են, ինչի մասին է ուղղակիորեն վկայում նաև վերջին տարիներին նվիրատվության գործարքների թվի կտրուկ աճը նախորդ տարիների համեմատ։

	Նախագծով առաջարկվում է փոփոխություն կատարել Քաղաքացիական օրենսգրքի 299-րդ հոդվածի 4-րդ մասում, մասնավորապես՝ առաջարկվում է վերացնել Կադաստրի կոմիտեում անշարժ գույքի նվիրատվության գործարքները Կառավարության որոշմամբ սահմանված օրինակելի ձևով կնքելու հնարավորությունը և նշված գործարքների համար սահմանել նոտարական վավերացման պարտադիր պահանջ: Նախագծի հիմնավորման համաձայն՝ նոտարը օրենքով իրեն վերապահված իրավասությունների շրջանակում ունի առավել լայն գործիքակազմ՝ ապահովելու քաղաքացիների իրավական պաշտպանությունը, զերծ պահելու վերջիններիս իրավական անտեղյակության հետևանաքով այնպիսի գործարքների կնքումից, որոնք չեն արտահայտում քաղաքացու իրական կամքը և կարող են խախտել վերջիններիս իրավունքները: Սակայն, Նախագծի հիմնավորման մեջ որոշակիացված չէ, թե նոտարի որ իրավասությունների մասին է խոսքը, որոնց միջոցով պետք է ապահովվի քաղաքացիների իրավական պաշտպանությունը կամ զսպվի շինծու գործարքների կնքման ռիսկը: Հետևաբար, Նախագծով առաջարկվող կարգավորմանը հնարավոր կլինի գնահատական տալ միայն վերոնշյալ հանգամանքները պարզաբանելուց հետո:
	Ընդունվել է
Նվիրատվության պայմանագրերի կնքման գործընթացում քաղաքացիների իրավական պաշտպանության ապահովմանն ուղղված նոտարի լիազորությունների շրջանակի առնչությամբ հարկ է ընդգծել, որ գործարք վավերացնելիս նոտարը՝ «Նոտարիատի մասին» օրենքի 23-րդ հոդվածի 2-րդ մասով սահմանված իրավանորմերին համապատասխան` պարտավոր է.
«1) նոտարական գործողություններ իրականացնելիս անձանց օգնություն ցույց տալու, նրանց իրավունքները և օրինական շահերը իրականացնելու նպատակով պարզաբանել նրանց իրավունքներն ու պարտականությունները, զգուշացնել նոտարական գործողությունների կատարման հետևանքների մասին, որպեսզի անձի իրավական անտեղյակությունը չօգտագործվի ի վնաս իրեն.
2) կողմերին պարզաբանել նրանց ներկայացրած գործարքների նախագծերի իմաստն ու նշանակությունը և ստուգել դրանց բովանդակության համապատասխանությունը կողմերի իրական մտադրությանը:»:
	Վերոգրյալի համատեքստում՝ նվիրատվության գործարք վավերացնելու վերաբերյալ դիմում ստանալու դեպքում նոտարը մանրամասն և բազմավեկտոր աշխատանք է իրականացնում նվիրառուի կամքն ու կամահայտնությունը պարզելու և հստակեցնելու ուղղությամբ:
Օրինակ՝ քաղաքացին դիմում է նոտարին նվիրատվության գործարք կնքելու համար, սակայն նոտարի՝ քաղաքացու հետ իրականացրած մանրամասն աշխատանքի արդյունքում պարզ է դառնում, որ քաղաքացին իրականում ցանկանում է կտակ անել, քանի որ նրա կամքը հանգում է միայն իր մահից հետո իրեն պատկանող գույքի՝ «նվիրառուին» փոխանցմանը: 
· Ներկայացված իրավիճակում նոտարը քաղաքացուն բացատրում է, որ նվիրատվության գործարքի գրանցման պահից գույքը դադարում է լինել նրա սեփականությունը և որ նվիրատվության պայմանագիրը չի կարող պարունակել հանդիպակաց պարտավորություն: Օրինակ, եթե նվիրատուն ցանկանում է գույքը նվիրել, ինչի դիմաց ակնկալում է, որ նվիրառուն պետք է հոգ տանի իր մասին, փոխարենը տա այլ գույք կամ մատուցի որևէ ծառայություն, ապա նոտարը քաղաքացուն առաջարկում է կնքել այն գործարքը, որն իրականում համապատասխանում է վերջինիս կամքին /ռենտա, առուվաճառք, փոխանակություն և այլն/:
· Նոտարը նվիրատուին բացատրում է նվերի անվերադարձելիությունը, մասնավորապես, որ նվերը վերացնելու համար սահմանված են խիստ սահմանափակ դեպքեր և այդ դեպքերում նվիրատվությունը վերանում է դատական կարգով:
· Նոտարը պարզաբանում է քաղաքացուն, թե ինչ իրավունքներ ունի վերջինս նվիրատվության գործարք կնքելիս, մասնավորապես, որ նվիրատուն իրավունք ունի նվիրառուից պահանջել հատուցելու նվերն ընդունելուց հրաժարվելու հետևանքով իրեն պատճառված իրական վնասը, կամ, որ պայմանագրում կարող է նշվել այնպիսի պայման, որի համաձայն՝ եթե նվիրատուն նվիրառուից երկար ապրի, կարող է վերացնել նվիրատվությունը:
· Պարզաբանվում է, որ նվիրատուն իրավունք ունի հրաժարվել ապագայում նվիրառուին գույք կամ իրավունք փոխանցելու կամ նվիրառուին գույքային պարտականությունից ազատելու խոստում պարունակող պայմանագիրը կատարելուց, եթե պայմանագիրը կնքելուց հետո նվիրատուի գույքային կամ ընտանեկան դրությունը կամ առողջական վիճակն այնքան է վատթարացել, որ նոր պայմաններում պայմանագրի կատարումը կառաջացնի նրա կենսամակարդակի էական իջեցում:
· Պարզաբանվում է, որ նվերի խոստում պարունակող պայմանագրում կարող է նշվել իրավահաջորդության պայման ինչպես նվիարտուի, այնպես էլ նվիրառուի համար:
Մեծ է նոտարի դերը նաև շինծու գործարքների, սպառնալիքի տակ կնքվող գործարքների բացահայտման և դրանց կանխման գործում, օրինակ, երբ քաղաքացին իր գույքը տալիս է փոխառության դիմաց՝ գրավ դնելու փոխարեն: Նոտարն իր իրավասությունների շրջանակում կարող է պարզել քաղաքացու մոլորության մեջ գտնվելու կամ այլ գործարքի քողարկման հանգամանքները կանխել «նվիրատվության» գործարքի կնքումը՝ քաղաքացուն տեղեկացնելով նվերի անդառնալիության, սեփականության իրավունքի փոխանցման պահի և այլ էական հետևանքների մասին:
Ի լրումն, նոտարը կարող է օգտվել գործարքի վավերացումը մերժելու իր իրավասությունից՝ հիմք ընդունելով «Նոտարիատի մասին» օրենքի  52-րդ հոդվածի 1-ին մասի 5-րդ կետով սահմանված հիմքը, այն է՝ «Նոտարական գործողության կատարման համար դիմած անձը թեև գործունակ է, սակայն տվյալ պահին գտնվում է այնպիսի վիճակում, որ չի հասկանում իր գործողությունների նշանակությունը կամ չի կարող կառավարել դրանք»:
Հարկ է նշել նաև, որ «Նոտարիատի մասին» օրենքի 23-րդ հոդվածի 1-ին մասի 6-րդ կետի համաձայն՝ նոտարը պարտավոր է ապահովել «Փողերի լվացման և ահաբեկչության ֆինանսավորման դեմ պայքարի մասին» Հայաստանի Հանրապետության օրենքով սահմանված պահանջների կատարումը, և այս պարտավորության շրջանակում նոտարի վրա դրված է պարտավորություն՝ իրականացնելու լայնամասշտաբ միջոցառումներ՝ իրական շահառուին պարզելու, կասկածելի գործարքները վերհանելու և այս մասով ՀՀ կենտրոնական բանկ հաշվետվություններ ներկայացնելու ուղղությամբ:
Թվարկյալ գործառույթները նոտարի կողմից իրականացվում են «Նոտարիատի մասին» օրենքի 23-րդ հոդվածի 2-րդ մասի պահանջների պատշաճ կատարման շրջանակում: Ընդ որում՝ կարևոր է նաև նշել, որ նոտար կարող է նշանակվել իրավաբանի կրթություն և պարտադիր աշխատանքային փորձ ունեցող անձը, որպիսի պահանջների և նոտարների մասնագիտացման ու փորձի  շնորհիվ էլ վերջինս հնարավորություն է ունենում ոչ միայն գործարքի կողմերին տալու պատշաճ իրավական խորհրդատվություն, այլև պարզելու անձի իրական կամքը: Ինչ վերաբերում է Կադաստրի կոմիտեի աշխատակիցներին, որոնք իրականացնում են պայմանագրի ստորագրության իսկության ճանաչման գործառույթ,  ապա նրանց նկատմամբ ոչ միայն չի տարածվում պարտադիր իրավաբանի կրթություն ունենալու պահանջն, այլև վերջիններս չունեն որևէ օրենսդրական պարտավորություն՝ պարզելու անձի իրական կամքը, տալու իրավական խորհրդատվություն: Նշյալի մասին ուղղակիորեն վկայում է Գույքի նկատմամբ իրավունքների պետական գրանցման մասին ՀՀ օրենքի 48-րդ հոդվածի 2-րդ մասի ձևակերպումը, որի համաձայն՝ 
«Ստորագրությունների իսկության ճանաչումը ներառում է պայմանագիրը ստորագրող անձանց ինքնության ստուգումն անձը հաստատող փաստաթղթերի հիման վրա և պայմանագրում ու անձը հաստատող փաստաթղթերում այդ անձանց վերաբերյալ տվյալների համապատասխանության ստուգումը:
Ստորագրությունների իսկության ճանաչումը չի բովանդակում գործարքի վավերացման կամ օրենսդրության պահանջներին դրա համապատասխանության հաստատման տարրեր, այլ սոսկ հաստատում է, որ պայմանագրում ստորագրությունը կատարել է դրանում նշված անձը:»

	5.2 Վարչապետի աշխատակազմի պետաիրավական վարչություն

	Ներկայացված նախագծով առաջարկվող կարգավորումների արդյունքում ստացվում է, որ անշարժ գույքի նվիրատվության պայմանագրերի համար սահմանվում է նոտարական վավերացման պարտադիր պահանջ՝ առանց բացառության՝ վերացնելով Կադաստրի կոմիտեի կողմից նշված գործարքները Կառավարության որոշմամբ սահմանված օրինակելի ձևով կնքելու իրավասությունը: Մինչդեռ, նոտարական վավերացման պարտադիրության պահանջի մասով ամրագրված բացառությունների շարքում նշված պայմանագրերից զատ, ի թիվս այլնի, նախատեսված են նաև անշարժ գույքի վաճառքի, վարձակալության, գույքի անհատույց օգտագործման պայմանագրերը: Վերջիններս նախագծի ընդունման հիմնավորմամբ ներկայացված փաստարկների տեսանկյունից ևս կարող են պարունակել ռիսկային գործոններ, որպիսի պարագայում անհասկանալի է հենց անշարժ գույքի նվիրատվության պայմանագրերի մասով նոտարական վավերացման պարտադիր պահանջ նախատեսելու անհրաժեշտությունը:

	Ընդունվել է մասնակի
Ինչ վերաբերում է անշարժ գույքի օտարման գործարք համարվող նվիրատվության գործարքների տարանջատմանը օտարման այլ գործարքներից՝ ապա չբացառելով, որ  անշարժ գույքի վաճառքի, վարձակալության, գույքի անհատույց օգտագործման գործարքները նույնպես կարող են պարունակել որոշակի ռիսկեր, այնումենայնիվ, այս փուլում քննարկվում է միայն նվիրատվության գործարքները պարտադիր նոտարական վավերացմամբ կնքելու օրենսդրական պահանջի սահմանումը՝ հաշվի առնելով նվիրատվության գործարքների կնքման միջոցով գործարքի իրական նպատակը թաքցնելու, այն է՝ առուվաճառքի գործարքը նվիրատվության գործարքի միջոցով քողարկելու առավել բարձր ռիսկը, որի մասին է վկայում վերջին երեք տարիների ընթացքում նվիրատվության գործարքների քանակի էական աճը։
[bookmark: _GoBack]Միաժամանակ, նվիրատվության գործարքները քաղաքացիների իրավունքների պաշտպանության տեսանկյունից առավել ռիսկային են՝ հաշվի առնելով, որ միայն նվիրատվության գործարքի դեպքում է, որ քաղաքացին չգիտակցելով կարող է միաժամանակ կորցնել և՛ իր անշարժ գույքը, և՛ դրա դիմաց չստանալ որևէ հատուցում (այդ թվում ոչ նյութական): 



14

